
Inatsisartut suleriaasianni § 33 naapertorlugu aalajangiiffigisassatut Inuiat ataqatigiit siunnersuutaat 
imaattoq: 

Kingusinnerpaamik UKA2016-imut atatillugu Kalaallit Nunaanni Inatsisartunut qinersisarneq pillugu 
inatsit nr. 9, 31. oktober 1996-meersumut, kiisalu Kommunal¬bestyrelsinut, Nunaqarfinni Aqutsisunut 
Ilagiillu Sinniisaannut qinersisarnerit pillugit inatsit nr. 7, 3. december 2012-meersoq pillugu Inatsisartut 
inatsisaannut allannguutissanik saqqummiussinissaannik Naalakkersuisut peqquneqarnissaannik 
Inatsisartut aalajangiiffigisassaattut siunnersuut, taamaalilluni tamakkiisumik Inatsisartunut aammalu 
kommunalbestyrelsinut, Nunaqarfinni Aqutsisunut Ilagiillu Sinniisaannut qinersisinnaanermut 
tamakkiisumik qinersisinnaanermut ukiorisat ullumikkut 18-iusut 16-inngortillugit. 

(Inuit Ataqatigiit Inatsisartunut ilaasortaatitaat) 

Inuit Ataqatigiit inatsisartuni ilaasortaatitaata siunnersuutaa Partii Naleqqamiit imatut 
oqaaseqarfigissavarput. 

Naalagaaffiit Peqatigiit meeqqat pisinnaatitaaffiattut aalajangersagaanni nunattalu 
atuuttussanngortinnikuusaanni imatut Kapitali 1,  Artikel 1-mi allaqqasoqarpoq: 

”Isumaqatigiissummi matumani meeraq pineqartoq tassaavoq inuk kinaluunniit 18-it inorlugit ukiulik 
inatsisit meeqqamut taassumunnga atuuttut malillugit meeraq pineqartoq 
nammineersinnaalereersimanngippat.” 

Nangillugulu Artikel 2-mi: 

”1. Naalagaaffiit peqataasut meeraq kinaluunniit inatsisit naapertorlugit oqartussaaffigisartik pillugu 
piginnaatitaaffinnut isumaqatigiissummi maani aalajangersarneqartunut ataqqinnillutillu 
isumannaallisaassapput arlaannaatigulluunniit immikkoortitsinertaqanngitsumik aamma meeqqap 
imaluunniit taassuma angajoqqaavisa imaluunniit taakkua sinnerlugit perorsaasuata inuiaassutsikkut, 
ammip qalipaataatigut, suiaassutsikkut, oqaatsitigut, upperisakkut, innuttaassuseqarnikkut, inuiattut 
aammalu inuttut atugarisatigut, pigisatigut, innarluuteqarnikkut, inunngornikkut imaluunniit allatigut 
qanoq ittuunera eqqarsaatiginagu. 

2. Naalagaaffiit peqataasut iliuusissatut maleruagassanik naleqquttunik aalajangersaassapput meeqqap 
qanoq-iliornikkulluunniit immikkoortitaannginnissaanut imaluunniit meeqqap angajoqqaavisa, taakku 
sinnerlugit perorsaasuata ilaqutaasaluunniit ilaata atorfia, sullivia, isummaminik ersersitsinera 
upperisaaluunniit pissutigalugit pillagaannginnissamut sernissorneqarnissaa qularnaarumallugu.” 

Nunarput isorartuupilussuuvoq, taamaattumillu Nuummi sineriassuarmilu pissutsit atugassarititat 
allarluinnaasarlutik. Sapaatip akunneralu kingulleq Partii Naleqqamiit meeqqat illersuisuat pulaaratsigu 
avannaani ilaatigut angalasimanerminik saqqummiineratigut malunnarpoq meeraanerup 



innarlerneqanngilluinnarnissaa pisariaqarluinnartoq. Tamatta meeraanikuuvugut, inuusuttuunikuullutalu. 
Inuusuttuullutalu ”pubartarpugut” inummiik inummut assigiinngitsumik, ilaat siusissumik ilaalli aamma 
kingusissumik, piffissallu taasumap iluani sunnertianeq malunnaataasaqaaq. Taamaattumillu meeraanermi 
inuusuttuaraanermilu aqqusaagassat innimigisariaqarluinnartutut Partii Naleqqamiit isigaangut, 
taamaatumillu meeqqat pisinnaatitaaffiisa innarlerneqanngilluinnarnissaat isumaqatigilluinnarlugu. 

Taamaattumik siunertamigut siunnersuut soqutiginaraluaqisoq Partii Naleqqamiit meeqqat pisinnaatitaaffii 
illersorneqarnissaallu pingaartilluinnaratsigit siunnersuut ilalernartinngilarput, oqallinnissamilli 
ammaassimmat Inuit Ataqatigiit qujaffigalugit. 

